
Andoni Salamerok txikitasuna goratu du bere bigarren poema liburuan 
erredakzioa - Donostia 

Andoni Salamero idazleak (Legazpi, Gipuzkoa, 1966) «txikitasunari omenaldia» egiten dion poema liburua eman du argitara. Halaxe adierazi dio egileak berak Goierriko hitza egunkariari liburuaren inguruan egindako elkarrizketan. Bide ertzeko printzak du izenburu liburu berriak, eta egileak berak argitaratu du, Apatx argitaletxean. Bigarren poema liburua du Salamerok Bide ertzeko printzak. Aurrenekoa -Zu. Ni. Bi. Bidean...- iaz kaleratu zuen, hura ere Apatxen eskutik. 

Bigarren liburua aurrenekoaren «jarraipena» dela adierazi du Salamerok. «Natura, gizakia, izakia, traszendentzia bera ziren haren oinarri, eta oraingoan zeresan handia dauka izateak ere. Gizakiaren baitan dauden zantzuak argitzen joatea dago, misterioak bilduta daukan edozer. Norbera sarraila horiek irekitzen joan giltzen bidez eta hor aurkitzen dena deskribatzen saiatzen naiz. Gauza batzuk ederrak dira, besteek ozpin puntu bat dute, baina guztiek erakusten dute». 

Haikuen gisakoak, poema laburrak dira Salameroren liburua osatzen dutenak. Hitz gutxirekin bide asko zabaltzeko ahalegina dago poema guztietan. 

Pantxoa eta Peio kantariak Andoni Salameroren Bake bidean poema zabaltzen ari dira azkenaldian, kantuaren bidez. Lurra eta maitasuna disko berrian jasoa dago Salameroren hitzetan oinarritutako kantu hori.

